
Prezident İlham Əliyev 
“Azərbaycan Dəmir Yolları” QSC-
nin sədri Cavid Qurbanovu qəbul 
edərkən bu barədə ətraflı bəhs 
edib. Bildirib ki, son illər dəmir yolu 
infrastrukturuna böyük investisiya-
lar qoyulur. Bunun sayəsində dəmir 
yolu infrastrukturu böyük dərəcədə 
inkişaf edib. Təsadüfi deyil ki, 
Davos Ümumdünya İqtisadi Foru-
munun son hesabatında dəmir yol-
larının səviyyəsinə və keyfiyyətinə 
görə Azərbaycan dünya miqya-
sında 34-cü yerdə qərarlaşıb. Bu, 
kifayət qədər yüksək göstəricidir, 
son illərdə aparılan genişmiqyaslı 
işlərin təzahürüdür: “Onu da əlavə 
etməliyəm ki, nəqliyyat infrast-
rukturunun səviyyəsinə görə biz 
dünyada 31-ci yerdəyik. Yəni, 
Azərbaycanda bütün nəqliyyat 
infrastrukturu yeniləşir, müasirləşir, 
keçən il yeni dəniz ticarət limanı, 
2017-ci ildə Bakı-Tbilisi-Qars tarixi 
dəmir yolu istifadəyə verilib, daxili 
dəmir yolları müasirləşir. Bir sözlə, 
Davos hesabatında bizim yüksək 
yerə malik olmağımız reallığı əks 
etdirir. Ancaq bununla paralel 
olaraq biz gələcəkdə bu sahəyə 
daha böyük diqqət göstərməliyik. 
Çünki ölkəmizin uğurlu inkişafı, o 
cümlədən nəqliyyat infrastrukturun-
dan asılıdır”.

Dövlətimizin başçısı nitqində 
hazırda Azərbaycanın etibarlı və 
önəmli tranzit ölkə kimi xidmətlər 
göstərdiyini, bunun beynəlxalq 
təşkilatların hesabatında da əks 
olunduğunu vurğulayıb. Ölkə 
rəhbəri sözügedən sistemi inkişaf 
etdirmək, mövcud sahənin po-
tensialını daha da gücləndirmək 
üçün qonşu ölkələrlə münasibətləri 
dərinləşdirməyin, siyasi-iqtisa-
di əlaqələri yaxşılaşdırmağın 
zəruriliyinə toxunaraq, təkcə son 
aylar ərzində Rusiya, Türkiyə, İran 
prezidentləri və Gürcüstanın Baş 
naziri ilə görüşlərini xatırladıb. Bil-
dirib ki, həmin görüşlərdə nəqliyyat 
sahəsində əməkdaşlıq məsələsinə 
də kifayət qədər vaxt ayrılıb. 

Prezident İlham Əliyev nitqində 
Azərbaycanın nəqliyyat sektorunun 
gələcəkdə qeyri-neft sektorunun in-
kişafını daha da sürətləndirəcəyini, 
qeyri-neft sahəsinin ümumi daxili 
məhsuldakı payının artmasına 
mühüm təsir göstərəcəyini diqqətə 
çatdırıb: “Biz hazırda Bakı-Tbilisi-
Qars dəmir yolunun imkanlarından 
daha geniş miqyasda istifadə 
edirik, keçən il təqribən 300 

min tona yaxın yük daşınmışdır. 
Önəmli məsələ ondan ibarətdir ki, 
biz artıq təkcə Asiya ölkələrindən 
gələn yüklərlə kifayətlənmirik, eyni 
zamanda, Avropa məkanında da 
fəal əməkdaşlıq edirik və bəzi Av-
ropa ölkələrinin bu yoldan istifadə 
etməsi artıq reallığa çevrilib. Biz 
artıq Çindən konteyner qatarları 
qəbul etməyə başlamışıq. Çin-
Qazaxıstan-Azərbaycan-Avropa 
dəhlizi fəaliyyət göstərir. Eyni 
zamanda, son müddət ərzində 
Əfqanıstan-Türkmənistan-
Azərbaycan-Avropa istiqamətinə 
yüklər daşınır. Biz Lapis-Lazuli 
dəmir yolu ilə Bakı-Tbilisi-Qars 
dəmir yolunu birləşdirə bilmişik. 
Bu da böyük imkanlar yaradır. 
Mənim Orta Asiya respublikalarının 
prezidentləri ilə keçirdiyim görüşlər 
əsnasında dəmir yolu daşınmaları 

haqqında kifayət qədər geniş fikir 
mübadiləsi aparılmışdır. Hazırda 
Özbəkistan və Tacikistanla bizim 
dəhlizimizdən istifadə imkanlarını 
müzakirə edirik və əminəm ki, bu 
istiqamətdə də uğurlar əldə oluna-
caq”.

Yeri gəlmişkən, xatırladaq 
ki, Şərq-Qərb, Şimal-Cənub və 

Cənub-Qərb nəqliyyat dəhlizlərinin 
kəsişməsində yerləşən Azərbaycan 
regionun tranzit imkanlarının 
genişləndirilməsində həlledici rol 
oynayır və bu, ölkəmizi mühüm 
nəqliyyat-logistika mərkəzinə 
çevirir. Nəqliyyat-logistika və 
tranzit potensialının inkişaf 

etdirilməsi Azərbaycanın prioritet 
məsələlərindən biridir. Ölkəmizdə 
inkişaf etmiş nəqliyyat infrastruk-
turu yaradılır, nəqliyyat kompleksi 
xidmətlərinin keyfiyyəti artırılır. Bu 
istiqamətdə Bakı-Tbilisi-Qars dəmir 
yolu, Bakı Beynəlxalq Dəniz Ticarət 
Limanı, Abşeron Logistika Mərkəzi 

kimi layihələr artıq həyata keçiri-
lib, Şimal-Cənub, Şərq-Qərb və 
Cənub-Qərb beynəlxalq nəqliyyat 
dəhlizlərinin reallaşdırılması davam 
edir, bu dəhlizlər müxtəlif ölkələri 
birləşdirir.

İnfrastruktur obyektlərinin 
yaradılması, multimodal logistika 
sistemlərinin təkmilləşdirilməsi 
etibarlı və təhlükəsiz nəqliyyat 
sisteminin fəaliyyəti, Azərbaycan 
ərazisindən keçən nəqliyyat 
dəhlizlərinin inkişafı üçün böyük 
əhəmiyyət kəsb edir. Ona görə ki, 
nəqliyyat-logistika sistemlərinin 
inkişafı sayəsində daşımaların 

həcmini qat-qat artırmaq mümkün 
olur.

Bakı-Tbilisi-Qars qitələrarası 
daşımalar üçün geniş imkanlar 
açır. Çin ilə Avropa ölkələri arasın-
da ən qısa marşrut olan bu dəmir 
yolunun yaratdığı əlverişli şərait 
bir çox ölkələri, xüsusilə Şərq 
ölkələrinin diqqətini cəlb edir.

Xatırladaq ki, bütün region 
üçün strateji əhəmiyyət kəsb edən 
Bakı-Tbilisi-Qars dəmir yolunun 
təntənəli açılışı mərasimindən 
2 il keçir. Bu nəqliyyat qov-
şağının açılışında Prezident 
İlham Əliyev, Azərbaycanın 
birinci xanımı  Mehriban Əliyeva, 
Türkiyə Prezidenti Rəcəb Tayyib 
Ərdoğan və onun xanımı Əminə 
Ərdoğan, Qazaxıstan, Gürcüstan, 
Özbəkistan, habelə Tacikistan və 
Türkmənistanın rəhbər şəxsləri 
iştirak ediblər.

Bakı-Tbilisi-Qars dəmir yolu 
Asiya və Avropanın dəmir yolu 
şəbəkələrinin birləşdirilməsini 
təmin edir. Bu, təkcə 3 ölkə arasın-
da deyil, həm də Asiya ilə Avropa 
arasında ən qısa yoldur. Bu xətt 
yüklərin daşınmasına sərf edilən 
vaxtı 2 dəfədən çox qısaltmağa 
imkan verir. Bakı-Tbilisi-Qars dəmir 
yolu Mərkəzi Asiya ölkələrinin 
– Türkmənistan, Qazaxıstan, 
Özbəkistan, Qırğızıstan, Tacikistan 
və Əfqanıstanın Avropa və dünya 
bazarlarına çıxışını asanlaşdırır.

Bakı-Tbilisi-Qars dəmir yolu 
Çinin elan etdiyi, Azərbaycan da 
daxil olmaqla bir sıra ölkələrin 
dəstəklədiyi “Bir kəmər, bir yol” iq-
tisadi inkişaf strategiyasının tərkib 
hissəsinə çevrilir. Bu strategiya iki 
mühüm inkişaf istiqamətini əhatə 
edir: 60-dan çox ölkəni əhatə edən 
İpək Yolu iqtisadi kəməri və Dəniz 
İpək Yolu. İpək Yolunun uzun-
luğu 18 min kilometrdir. Söhbət 
şərqdən qərbə güzəştli şərtlərlə 
birbaşa malgöndərmələr üçün 
ticarət dəhlizi yaradılmasından ge-
dir. Bakı-Tbilisi-Qars dəmir yolunu 
İpək yolu iqtisadi kəmərinin tərkib 

hissəsi kimi nəzərdən keçirsək, 
onun başlıca vəzifəsi Çindən 
və Cənub-Şərqi Asiyanın digər 
ölkələrindən Avropaya yüklərin da-
şınmasıdır. İnamla deyə bilərik ki, 
bu dəmir yolu qitələrarası daşıma-
lar üçün böyük imkanlar yaradır.

Prezident İlham Əliyev nitqində 

Azərbaycanın Şimal-Cənub 
nəqliyyat dəhlizinə də çox bö-
yük diqqət yetirdiyini xatırlada-
raq, bildirib ki, respublikamızın 
ərazisində bütün işlər yekunlaşıb, 
İran sərhədinə qədər uzanan 
dəmir yolunun tikintisi artıq 2 ildir 
ki, tamamlanıb. O cümlədən dəmir 

yolu körpüsü tikilib və hazırda 
Şimal-Cənub nəqliyyat dəhlizi 
işləyir: “ 2018-ci ildə bu dəhlizlə 
daşınan yüklərin həcmi 8 dəfə, 
bu ilin 9 ayında daha 70 faiz 
artmışdır. Yəni, böyük potensial 
var və eyni zamanda, Şimal-Qərb 
nəqliyyat dəhlizi işləyir. Rusiyadan, 
həmçinin İrandan gələn yüklər 
Qərb istiqamətinə Azərbaycan 
ərazisindən daşınır. Şimal-
Cənub və Şərq-Qərb nəqliyyat 
dəhlizlərinin iştirakçıları bir çox 
ölkələrdir. Ancaq onların arasın-
da yeganə ölkə Azərbaycandır 
ki, hər iki layihədə iştirak edir və 
hər iki layihənin reallaşmasına öz 
dəyərli töhfəsini vermişdir. Bu, bizə 
gələcəkdə həm siyasi, həm iqtisadi 
dividendlər gətirəcək, artıq gətirir”. 

Dövlətimizin başçısı söhbətində 
ölkədaxili dəmir yollarının ti-
kintisi və modernləşdirilməsi 
istiqamətində atılan addımlardan 
da bəhs edib. Qeyd edib ki, Bakı 
şəhərətrafı dəmir yolunun tikin-
tisi uğurla aparılır. Bu, paytaxt 
qəsəbələrini şəhərin mərkəzi ilə 
bağlayan yollardır. 

Ölkə rəhbəri Qəbələ 
şəhərinə dəmir yolunun çəkilişi 
layihəsinin davam etdirildiyi-
ni, bunun nəticəsində bölgənin 
turizm  potensialının daha da 

güclənəcəyini vurğulayıb. Eyni 
zamanda, Bakı-Yalama və Ələt-
Astara dəmir yollarının vəziyyətinin 
qaneedici olmadığını da bildirib: 
“Çünki vaxtilə orada təmir işləri 
aparılmamışdır. Yollar tamamilə 
yenidən qurulmalıdır ki, qatarla-
rın sürəti artsın. Hazırda qatarlar 
saatda təqribən 40, maksimum 50 

kilometr sürətlə gedir. Bu, böyük 
yükləri daşımağa və sərnişinlərə 
keyfiyyətli xidmət göstərməyə 
imkan vermir. Ona görə bizim 
məqsədimiz həm Şərq-Qərb, 
həm də Şimal-Cənub nəqliyyat 
dəhlizlərinin dəmir yolu hissəsinin 
modernləşdirilməsidir. Elə etməliyik 
ki, qatarlar saatda minimum 140 
kilometr sürətlə hərəkət edə bilsin. 
Artıq Bakı-Yalama və Ələt-Astara 
dəmir yollarının modernləşdirilməsi 
prosesi başlanmışdır”.

Görüşdə “Azərbaycan Dəmir 
Yolları” QSC-nin sədri Cavid 
Qurbanov ölkə rəhbərinin “Bu ilin 
sonuna qədər hansı işlər görüləcək 
və ən əsası, gələn il biz hansı işləri 
görməliyik?”–sualına cavabında 
əvvəlcə Bakı dairəvi dəmir yolu 
barədə məlumat verib. Bildirib ki, 
dövlət başçısının göstərişi ilə bu 
yolun yenidən tikintisinə başlanılıb. 
Yan yolları ilə birlikdə həmin xəttin 
ümumi uzunluğu 200 kilometrə 
yaxındır. Burada dəmir yolu üzrə 
işlərin 80 faizi, elektrik, rabitə və 
işarəvermə işlərinin isə 70 faizi 
yerinə yetirilib, 11 yeni, modern 
stansiya tikilib. Yol üzərində 18 
piyada və 6 avtomobil keçidi inşa 
olunub. Bütün yolboyu çirkab və 
tullantı suları ləğv edilib. 

“Azərbaycan Dəmir Yolları” 
QSC-nin sədri ölkə rəhbərinə Bakı-
Gəncə dəmir yolunun vəziyyəti 
barədə məlumat verərək deyib ki, 
hazırda həmin xətlə hərəkət edən 
qatarların sürəti qanedici deyil, 
başqa sözlə, bu o deməkdir ki, 
sərnişinlər 4 saat ərzində mənzil 
başına çatırlar. Amma yol infra-
strukturu həmin göstəricini 3 saata 
endirməyə imkan verir.

Cavid Qurbanov məlumatında, 
həmçinin Gəncə şəhərindən Ağs-
tafaya qədər olan dəmir yolunda 
işlərin tamamlandığını, Ləki-
Qəbələ dəmir yolunun tikintisinin 
davam etdirildiyini, yollar üçün dizel 
qatarlarının sifariş olunduğunu, 
Ələt-Astara dəmir yolunun yenidən 
qurulduğunu vurğulayıb.

Görüşdə ölkə rəhbəri 
Azərbaycan dəmir yollarının 
müasirləşdirilməsi ilə bağlı 
tövsiyələrini verib, bu sahədə 
görülən işlərin ölkə iqtisadiyyatına 
mühüm təsir göstərdiyini diqqətə 
çatdırıb.

Vaqif BAYRAMOV,  
“Xalq qəzeti”

Son illər dəmir yolu infrastrukturuna böyük 
investisiyalar qoyulur. Bu investisiyalar hesabına 
dəmir yolu infrastrukturu böyük dərəcədə inkişaf 
etmişdir. Təsadüfi deyil ki, Davos Ümumdünya İqti-
sadi Forumunun son hesabatında dəmir yollarının 
səviyyəsinə və keyfiyyətinə görə Azərbaycan dünya 
miqyasında 34-cü yerdədir. Bu, kifayət qədər yüksək 
göstəricidir, son illərdə aparılan işlərin təzahürüdür.

İlham ƏLİYEV  
Azərbaycan Respublikasının Prezidenti

Azərbaycan çox etibarlı tranzit 
ölkəyə çevrilib

Azərbaycanın sosial-iqtisadi həyatının bütün sahələrində olduğu kimi, nəqliyyat 
sektorunda da irihəcmli layihələr reallaşdırılır, respublikamız beynəlxalq nəqliyyat 
dəhlizlərinin formalaşması prosesində fəal iştirak edir, eləcə də ölkənin tranzit 

potensialının artırılması istiqamətində mühüm addımlar atılır. Azərbaycan Prezidenti 
 İlham Əliyevin dəmir yolunun yenilənməsi ilə bağlı qarşıya qoyduğu vəzifələr hazır-
da yüksək keyfiyyətlə yerinə yetirilir. Enerji təchizatının sabit cərəyandan dəyişən 
cərəyana keçirilməsi, yol təsərrüfatının sağlamlaşdırılması, lokomotiv və vaqon parkının 
yenilənməsi və digər mühüm tədbirlər beynəlxalq standartlara uyğun icra edilir. Yük 
daşımalarına olan tələbatın ödənilməsi, xidmət səviyyəsinin müasir tələblərə çatdırıl-
ması, əlavə yüklərin cəlbi, habelə daşınan yüklərin mənzil başına təhlükəsiz və vaxtında 
çatdırılması üçün müasir texniki vasitələrin müasirləşdirilməsi uğurla gerçəkləşdirilir.

“Qarabağın Ermənistan olması barədə bəyanatlar 
siyasi prosesin tənzimlənməsinə kömək etmir”

Dövlətimizin başçısı bu yaxın-
larda Soçidə keçirilmiş "Valday" 
Beynəlxalq Diskussiya Klubunun 
XVI illik iclasının plenar sessiya-
sında çıxışı zamanı münaqişənin 
nizamlanması məsələsini bir daha 
gündəmə gətirdi və bildirdi ki, 
Ermənistan – Azərbaycan, Dağlıq 
Qarabağ münaqişəsi Azərbaycanın 
ərazi bütövlüyü çərçivəsində, BMT-nin 
bütün dünya tərəfindən qəbul edilmiş 
Nizamnaməsi, BMT Təhlükəsizlik 
Şurasının qətnamələri və Helsinki 
Yekun Aktı çərçivəsində həll olunma-
lıdır. Ölkə başçısı Ermənistan baş 
nazirinin son vaxtlar səsləndirdiyi 
sərsəm bəyanatlara da münasibət 
bildirib. Qeyd edib ki, Nikol Paşinyan 
tez-tez təkrarlayır ki, münaqişənin 
həlli Azərbaycan xalqı, Ermənistan 
xalqı və Dağlıq Qarabağ xalqı üçün 
məqbul olmalıdır: “İndi deməliyəm 
ki, “Dağlıq Qarabağ xalqı” məfhumu 
mövcud deyil. Dağlıq Qarabağın 
əhalisi var, münaqişə başlayana qədər 
bu, bərabər hüquqlara malik olan 
Azərbaycan və erməni əhalisindən 
ibarət idi. Azərbaycan üçün hansı həll 
variantının məqbul olmasına gəldikdə 
isə, o, Azərbaycanın bütün dünya 
tərəfindən tanınmış ərazi bütövlüyü-
nün bərpa olunmasından, qaçqınların 
və məcburi köçkünlərin öz doğma 
torpaqlarına, o cümlədən, Dağlıq Qa-
rabağa qayıtmasından ibarətdir. Bu, 
Təhlükəsizlik Şurasının qətnamələrinə 

və Helsinki Yekun Aktına uyğundur”.
BMT Təhlükəsizlik Şurasının 

qətnamələri də birmənalı olaraq 
atəşkəsin imzalanmasını, hərbi 
əməliyyatları dayandıraraq erməni 
qoşunlarının işğal etdiyi Azərbaycan 
ərazilərindən geri çəkilməsini tələb 
edir. Lakin Ermənistan tərəfi bu vaxta 
qədər beynəlxalq hüququn norma və 
prinsiplərinə hörmətsizlik edir, 25 ildən 
artıqdır ki, işğal etdiyi Azərbaycan 
ərazilərindən öz ordusunu geri çəkmir. 
Dünya birliyinin bu ədalətsizliyə göz 
yumması hələ də baş alıb gedən ikili 
standartların bariz nümunəsidir. Xal-
qımız zaman-zaman ikili standartlar 
bəlasının acısını çəkib və bu gün də 
çəkməkdədir. 

Ermənistan–Azərbaycan, Dağlıq 
Qarabağ münaqişəsinin nizam-
lanmasında vasitəçilik missiyasını 
üzərinə götürmüş ATƏT-in Minsk 
qrupunun həmsədr dövlətlərindən 
biri olan Rusiya Federasiyasının 
Xarici İşlər naziri Sergey Lavrovun bu 
günlərdə İrəvanda keçirdiyi mətbuat 
konfransında səsləndirdiyi fikirlər 
onun da ikili standartlar mərəzindən 
xilas ola bilməməsinin göstəricisidir. 
Həmin brifinqdə səsləndirdiyi fikirlərə 
toxunmadan Sergey Lavrovun bir ay 
əvvəl “Valday” Beynəlxalq Diskussiya 
Klubunun XVI illik iclasında Dağlıq 
Qarabağ münaqişəsinin nizamlanma-
sı haqqında sualı cavablandırarkən 
səsləndirdiyi fikirləri xatırlatmaq 

istərdik: “Qarabağın Ermənistan 
olması barədə bəyanatlar siyasi 
prosesin tənzimlənməsinə kömək 
etmir”. Bu, baş nazir Nikol Paşinyanın 
Xankəndidə keçirilən mitinqdə “Qara-
bağ Ermənistandır, nöqtə" bəyanatına 
verilən cavab idi. 

Bu fikir rusiyalı diplomatın 
münaqişə ilə bağlı Ermənistana sərt 
təpkisi kimi qiymətləndirildi. Xüsusilə 
də İrəvanda Avrasiya İqtisadi Birliyi 
forumunun keçirildiyi günlərdə rəsmi 
Moskvanın yeni geosiyasi konturlar-
dan bəhs etməsindən, sentyabrın 
30-da Rusiyanın Soçi şəhərində 
“Valday” Beynəlxalq Diskussiya 
Klubunun XVI illik iclasının açılmasın-
dan sonra Sergey Lavrovun cavabı 
Ermənistanın həyata keçirdiyi qeyri-
konstruktiv siyasət fonunda tam nü-
fuzdan düşməsi, hətta işğalçı ölkəyə 
tərəfdaş olan dövlətlərin də etibarını 
itirməsindən xəbər verirdi.

Sergey Lavrov həmin tədbirdə 
Soçidə Dağlıq Qarabağ prosesinin 
nizamlanması haqqında ona ün-
vanlanmış sualı cavablandırarkən 
bildirmişdi: “ATƏT-in Minsk qrupunun 
həmsədrləri sıx dostluq şəraitində 
çalışırlar. Onlar bu il üç dəfə xarici işlər 
nazirləri ilə görüşüblər, o cümlədən 
bu ilin aprelində mənim iştirakımla 
Azərbaycanın və Ermənistanın xarici 
işlər nazirləri ilə görüş keçirilib. İndi 
vəziyyət bir il əvvəlkindən sakitdir. La-
kin siyasi proses yavaşıyıb və hələlik, 
bu ləngiməni aradan qaldıra bilmirik. 
Tərəflər yetərincə ciddi bəyanatlar, 
o cümlədən Qarabağın Ermənistan 
olması barədə bəyanatlar verirlər. 
Şübhəsiz ki, belə bəyanatlar siyasi pro-
sesin tənzimlənməsinə kömək etmir”.

S. Lavrov deyib ki, bu, az sayda 
hallardan biridir ki, bizim məsələyə ba-
xışımız tamamilə eynidir, bizim baza 
sənədlərimiz var: “Bizim dəfələrlə 

müzakirə olunmuş baza prinsiplərimiz 
var. Bu prinsiplər əsasında məsələnin 
həllini axtaracağıq”.

Həm beynəlxalq təşkilatlar, həm 
də ATƏT-in Minsk qrupu həmsədr 
dövlətləri münaqişədə tərəf ölkələr 
kimi Ermənistanı və Azərbaycanı tanı-
yır. S. Lavrov da çox yaxşı bilir ki, bu 
vaxta qədər qəbul edilmiş beynəlxalq 
hüquqi sənədlərdə də “Dağlıq Qara-
bağ xalqı”ndan söhbət getmir. BMT 
Təhlükəsizlik Şurasının 1993-cü ildən 
etibarən qəbul etdiyi və hüquqi öhdəlik 
daşıyan 4 qətnaməsində Ermənistan 
silahlı qüvvələrinin Azərbaycanın işğal 
edilmiş ərazilərindən çıxarılması tələb 
olunur. Dağlıq Qarabağ Azərbaycanın 
ayrılmaz hissəsidir. 2015-ci ildə 
Avropa İnsan Hüquqları Məhkəməsi 
“Çıraqovlar Ermənistan hökumətinə 
qarşı” işi çərçivəsində qəbul olunmuş 
qərarda da qeyd edilir ki, Ermənistan 
Dağlıq Qarabağ və ətraf rayon-
lar üzərinə nəzarəti həyata keçirir. 
Dövlətimizin başçısının da dəfələrlə 
qeyd etdiyi kimi, münaqişənin həlli, 
yalnız Azərbaycanın ərazi bütövlüyü 
çərçivəsində mümkündür.

Rusiyanın Xarici İşlər nazi-
ri tərəfindən səsləndirilən fikir və 
Ermənistanın baş naziri Nikol Paşin-
yanın bu ilin martında danışıqlar for-
matını dəyişməklə bağlı açıqlamaları 
vasitəçilik missiyasının və Rusiya da 
daxil olmaqla, ATƏT-in Minsk qrupu-
nun həmsədrlərinin son bəyanatının 
ruhuna tamamilə ziddir.

Ermənistan-Azərbaycan, Dağlıq 
Qarabağ münaqişəsində vasitəçilik 
missiyasını həyata keçirən həmsədr 
dövlətlərdən və nüfuzlu beynəlxalq 
təşkilatlardan ədalətli mövqe 
gözlənildiyi bir vaxtda ikili standartlara 
yol verilə bilməz.

Əliqismət BƏDƏLOV,  
“Xalq qəzeti”

Azərbaycan Prezidenti İlham Əliyevin həyata keçirdiyi 
xarici siyasətin əsas istiqamətlərindən biri  Ermənistan 
–Azərbaycan, Dağlıq Qarabağ münaqişəsinin 

ölkəmizin ərazi bütövlüyü çərçivəsində həllinə yönəlib. 
Ölkə başçısının bu istiqamətdə həyata keçirdiyi tədbirlər 
Ermənistanı dünya birliyində işğalçı ölkə kimi tanıdıb. 

Rektor, professor Ədalət Muradovla görüşdə nümayəndə 
heyətinə UNEC barədə ətraflı məlumat verilib. UNEC-də iqti-
sadyönümlü ixtisaslarla yanaşı, texniki və texnoloji ixtisasların 
da tədris olunduğunu deyən rektor, bu ixtisaslar üzrə ikili diplom 
proqramının reallaşdırılmasında maraqlı olduğunu,  UNEC-in  
ölkədə qida sənayesi və yüngül sənaye sahəsində dizayn 
ixtisası üzrə ali təhsil verən yeganə universitet olduğunu və bu 
istiqamətdə xarici təcrübənin öyrənilməsinin vacibliyini vurğulayıb. 
Ədalət Muradov İnnovativ Biznes İnkubatorun fəaliyyətindən də 
söz açıb, burada startapların həyata keçirilməsi üçün təcrübəli 
mütəxəssislərə ehtiyac olduğunu bildirib.

Sonra Dani Frayfild Sapir Akademik Kolleci haqqında ətraflı 
məlumat verib. Dizayn, informasiya texnologiyaları ixtisasla-
rının tədris metodları və startapların reallaşdırılması ilə bağlı 
Sapir Akademik Kollecinin təcrübəsini bölüşüb. 

Görüşdə hər iki ali təhsil müəssisəsi arasında texniki və 
texnoloji ixtisaslar üzrə ikili diplom proqramları, startapların 
hazırlanması, mentorluq fəaliyyəti təcrübəsinin öyrənilməsi, 
seminarların, təlimlərin və birgə distant sertifikat proqramları-
nın reallaşdırılması istiqamətində müzakirələr aparılıb.

Sonra nümayəndə heyəti İnnovativ Biznes İnkubator, 
UNEC ekstern və yeni oxu zalı ilə tanış olublar. UNEC ekster-
nin fəaliyyəti barədə məlumat verən Ədalət Muradov hazırda 
burada distant sertifikat proqramlarının və təlimlərin aparıl-
dığını diqqətə çatdırıb. UNEC eksternin imkanlarını yüksək 
qiymətləndirən nümayəndə heyəti birgə distant sertifikat proq-
ramlarının reallaşdırılmasının mümkünlüyünü bildirib. 

Səfər çərçivəsində nümayəndə heyəti UNEC-in Texnologi-
ya və dizayn fakültəsinin professor-müəllim heyəti və tələbələri 
ilə görüşüb. Dani Frayfild fakültənin müəllimləri və dizayn 
ixtisası üzrə təhsil alan tələbələr qarşısında təqdimatla çıxış 
edib. İsrailli qonaq gündəlik məhsulların dizaynı, onun insanın 
həyat tərzinə və emosiyalarına təsiri barədə maraqlı açıqlama-
lar edib.

Elnarə ÖMƏROVA

UNEC İsrailin ali təhsil  
müəssisəsi ilə əməkdaşlığa başlayır

İsrailin Sapir Akademik Kollecinin İnnovasiyalar 
Mərkəzinin rəhbəri Dani Frayfild UNEC-də olub.

